
АУТИЗМІ БАР МЕКТЕП ЖАСЫНА ДЕЙІНГІ БАЛАЛАРДЫҢ  
СӨЗДІК ҚОРЫН ДАМЫТУДА ABA ТЕРАПИЯНЫҢ  

МҮМКІНДІКТЕРІ

Аутизмі бар мектеп жасына дейінгі балалардың сөйлеу тілін дамыту, соның ішінде сөздік 
қоры мен семантикалық қабілеттерін жетілдіру – қазіргі арнайы педагогикадағы өзекті мәселе-
лердің бірі. Аутизмі бар балалардың лексикалық және семантикалық дамуындағы ерекшеліктер 
олардың әлеуметтік және когнитивтік бейімделуіне, сондай-ақ білім беру жүйесіне кірігуіне елеу-
лі әсер етеді. Осыған байланысты бұл зерттеу жұмысы сөздік қорды дамытуда қолданылатын 
бейімделген АВА (Applied Behavior Analysis) терапияның мүмкіндіктерін анықтауға бағытталды.

Зерттеудің мақсаты – 3–6 жастағы аутизмі бар балалардың сөйлеуінің лексикалық және се-
мантикалық аспектілерін дамытуға арналған бейімделген АВА терапиясының тиімділігін теория-
лық және тәжірибелік тұрғыда дәлелдеу. Зерттеу барысында диагностикалық әдістер, қалып-
тастырушы және бақылау эксперименттері, сандық және сапалық талдау әдістері қолданылды. 
Эксперимент Қазақстанның екі өңіріндегі оңалту орталықтарында ұйымдастырылып, 60 баланы 
қамтыды. Зерттеу нәтижелері көрсеткендей, бейімделген АВА терапиясы балалардың сөздік 
қорын арттыруда, мағыналарды түсіну және қолдануда, сөйлеу қабілетін жетілдіруде жоғары 
тиімділік көрсетті. Эксперимент тобының орташа балл көрсеткіші айтарлықтай артты (60.8-ден 
85.5-ке дейін). Сонымен қатар сапалық талдау нәтижесінде балалардың семантикалық дәлдігі, 
сөздерді контексте қолдану қабілеті жақсарғаны анықталды. Зерттеудің құндылығы – отандық 
білім беру жүйесінде қазақтілді және орыстілді аутизмі бар балаларға бейімделген АВА бағдар-
ламасын қолданудың алғашқы кешенді ғылыми негіздемесін ұсынуында. Практикалық маңыз-
дылығы – логопедтер мен дефектологтарға нақты тілдік интервенция үлгісін ұсынып, білім беру 
үдерісіне тиімді құрал енгізуге мүмкіндік береді.

Түйін сөздер: АВА терапиясы, аутизм спектрінің бұзылысы, лексикалық даму, семантикалық 
даму, мектеп жасына дейінгі балалар.

The Possibilities of ABA Therapy in Vocabulary Development  
of Preschoolers with Autism

Developing vocabulary and semantic abilities in preschool children with Autism Spectrum Disorder 
(ASD) is a pressing issue in modern special education. Lexical and semantic development in children 
with autism significantly impacts their social and cognitive adaptation, as well as their integration into 
the educational system. Therefore, this research work was aimed at identifying the possibilities of adap-
tive ABA therapy (Applied Behavior Analysis) used in vocabulary development.

The aim of the research is to theoretically and empirically validate the effectiveness of an adapted 
ABA therapy program for developing the lexical and semantic aspects of speech in children aged 3 to 6 
with autism. The study used diagnostic tools, formative and control experiments, as well as quantitative 
and qualitative analysis methods. The experimental work was carried out in two rehabilitation centers in 
Kazakhstan, involving 60 children. The results demonstrated the high efficiency of adapted ABA therapy 
in increasing vocabulary, understanding and applying word meanings, and improving overall speech 
skills. In the experimental group, the average score increased significantly (from 60.8 to 85.5). Qualita-

tive analysis revealed improved semantic accuracy and the ability to use words appropriately in context. 
The value of this study lies in its introduction of the first comprehensive scientific basis for the use of 
adapted ABA therapy for Kazakh- and Russian-speaking children with autism in the national education 
system. Its practical significance is in offering a structured speech intervention model for speech thera-
pists and special educators, facilitating its effective implementation in the educational process.

Keywords: ABA therapy, autism, lexical development, semantic development, preschool children.

Возможности ABA-терапии в развитии словарного запаса  
дошкольников с аутизмом

Развитие речевого словаря и семантических способностей у детей дошкольного возраста с 
расстройствами аутистического спектра (РАС) является одной из актуальных проблем современ-
ной специальной педагогики. Особенности лексико-семантического развития у детей с аутиз-
мом оказывают существенное влияние на их социальную и когнитивную адаптацию, а также на 
интеграцию в систему образования. В связи с этим данная исследовательская работа была на-
правлена на выявление возможностей адаптивной АВА-терапии (Applied Behavior Analysis), при-
меняемой в развитии словарного запаса.

Целью исследования является теоретическое и практическое обоснование эффективности 
адаптированной АВА-терапии в развитии лексико-семантических аспектов речи у детей с ау-
тизмом в возрасте от 3 до 6 лет. В рамках исследования применялись диагностические методы, 
формирующий и контрольный эксперименты, количественные и качественные методы анализа. 
Эксперимент был проведён в двух реабилитационных центрах Казахстана с участием 60 детей. 
Результаты исследования показали высокую эффективность адаптированной АВА-терапии в 
расширении словарного запаса, понимании и применении значений слов, а также в развитии ре-
чевых способностей. Средний балл в экспериментальной группе значительно увеличился (с 60,8 
до 85,5). Качественный анализ продемонстрировал улучшение семантической точности и спо-
собности использовать слова в соответствующем контексте. Ценность исследования заключа-
ется в том, что оно впервые предлагает комплексное научное обоснование использования адап-
тированной АВА-программы для казахоязычных и русскоязычных детей с аутизмом в системе 
отечественного образования. Практическая значимость – в предоставлении конкретной модели 
речевой интервенции для логопедов и дефектологов, позволяющей эффективно интегрировать 
её в образовательный процесс.

Ключевые слова: АВА-терапия, аутизм, лексическое развитие, семантическое развитие, до-
школьный возраст.

Кіріспе

Қазіргі таңда аутизм спектрінің бұзылысы 
бар (АСБ) балалар санының артуы педагогика-
лық, психологиялық және медициналық ғылым-
дарда өзекті зерттеу мәселесіне айналып отыр. 
Аутизмі бар балалардың даму ерекшеліктері 
олардың әлеуметтік қатынас жасау қабілетінің 
төмендігімен, қоршаған ортаға реакциясының 
өзгешелігімен, сөйлеу тілінің тежелуімен сипат-
талады. Бұл бұзылыстың белгілері ерте балалық 
шақта байқала бастайды және баланың жеке, 
отбасылық, әлеуметтік және білім беру өмірінің 
барлық салаларына әсер етеді. Осындай бала-
ларда әлеуметтік әрекеттесу мен коммуника-
цияны бастау және қолдау қабілеті шектеулі, мі-

нез-құлықтарында стереотиптік, қайталанатын 
әрекеттер мен қызығушылықтар жиі байқалады.

Зерттеушілер (Даулбаева және т.б., 2022; 
Жунусова және т.б., 2020; Ерсарина және т.б., 
2020) аутизмі бар балалардың әлеуметтік оқ-
шаулануы, сыртқы тітіркендіргіштерге ерекше 
реакция беруі, қоршаған ортаға немқұрайлық 
танытуы секілді ерекшеліктерін сипаттап, олар-
дың мінез-құлқындағы айрықша көріністерге 
назар аударады. Мұндай балалардың сөйлеу 
тілінің дамуы да қалыпты дамыған балалардан 
едәуір ерекшеленеді. Күнделікті өмірдегі ша-
малы өзгерістердің өзі олардың мінез-құлқында 
күйзеліске әкелуі мүмкін, бұл – сөйлеу арқылы 
өз ойын жеткізу мүмкіндігінің шектеулі екенін 
көрсетеді. Сондықтан аутизмі бар балалардың 

сөйлеу тілін дамыту – оларды әлеуметтендіру-
дің, білім беру жүйесіне кіріктірудің маңызды 
шарты болып саналады.

Халықаралық ғылыми зерттеулерде (Хиро-
та & Кинг, 2023; Хайман және т.б., 2020; Эрц & 
Мелешкевич, 2023) аутизмі бар балалардың сөз-
дік қоры, рецептивті және экспрессивті сөйлеу 
дағдылары – олардың даму деңгейін анықтайтын 
маңызды көрсеткіштер ретінде қарастырылады. 
Бұл зерттеулер баланың сөйлеу мүмкіндіктері 
мен сөздік қорының даму динамикасын бақы-
лауға және түзету жұмыстарының нәтижелілігін 
бағалауға мүмкіндік береді. Сонымен қатар, ау-
тизмі бар балаларда сөйлеу қабілетін дамытуда 
негізгі қиындықтар фонетикалық немесе син-
таксистік деңгейде емес, сөздердің мағынасын 
түсіну және оларды дұрыс қолдану – яғни, лек-
сикалық және семантикалық деңгейде байқала-
ды. Осы мәселе бойынша жүргізілген зерттеулер 
(Сукеник & Фридманн, 2018; Хани, 2015) семан-
тикалық бұзылыстардың аутизмнің ауырлығына 
және когнитивтік қабілеттерге тәуелділігін ай-
қындаған.

Мектеп жасына дейінгі аутизмі бар балалар-
дың сөйлеу тілін дамытуда лексикалық және 
семантикалық жағына бағытталған әдістемелік 
негізделген түзету жұмыстарының қажеттілігі 
туындайды. Осы ретте қазіргі таңда ғылыми 
негізделген және әлемдік тәжірибеде кеңінен 
қолданылып жүрген әдістердің бірі – Қолдан-
балы мінез-құлықты талдау (Applied Behavior 
Analysis – ABA) терапиясы. АВА терапия-
сы – мінез-құлықты жүйелі талдау арқылы жеке 
дағдыларды қалыптастыруға, мінез-құлықты 
түзетуге бағытталған ғылымға негізделген әдіс. 
Зерттеушілер (Саллоу & Граупнер, 2005; Ю 
және т.б., 2020) бұл терапияның сөйлеу тілін 
дамытуға арналған техникаларын тиімді деп 
бағалап отыр.

Бүгінгі таңда аутизмі бар балалардың сөйлеу 
тілінің лексикалық және семантикалық жағын 
дамытуға арналған зерттеулер бар болғанымен, 
бұл бағыттағы ғылыми деректер біржақты си-
патқа ие, әрі мектеп жасына дейінгі кезеңге ар-
налған зерттеулер аз. Сонымен қатар, сөйлеудің 
аталған компоненттерін түзетуге бағытталған 
ABA терапиясының бейімделген бағдарламала-
рын қолдануға қатысты әдістемелік ұсыныстар 
жеткіліксіз. Осыған байланысты төмендегідей 
қарама-қайшылықтар туындайды:

- сөйлеу тілінің лексикалық және се-
мантикалық жағына арналған зерттеулердің 
жетілмегендігі;

- қолданыстағы зерттеулердің көбінің мек-
теп жасындағы және функционалды деңгейі жо-
ғары балаларға бағытталуы;

- ABA терапиясының сөйлеу тілінің лексика-
лық және семантикалық аспектілерін дамытуға 
қолданылуында әдістемелік қамтамасыз етудің 
жеткіліксіздігі.

Аталған қарама-қайшылықтар зерттеу мә-
селесін туындатып, ғылыми негіздеуді қажет 
етеді. Осыған байланысты зерттеу тақырыбы 
ретінде мектеп жасына дейінгі аутизмі бар ба-
лалардың сөздік қорын дамытуда қолданылатын 
ABA терапиясының ғылыми негіздемесін анық-
тау өзекті болып отыр.

Зерттеу жұмысының мақсаты – мектеп 
жасына дейінгі 3 пен 6 жастағы аутизмі бар ба-
лалармен сөйлеуінің лексикалық және семанти-
калық жағын дамытуда ABA терапияның бейім-
делген бағдарламасын әзірлеп, оның тиімділігін 
ғылыми тұрғыдан негіздеу.

Зерттеу объектісі – мектеп жасына дейін-
гі аутизмі бар балалардың сөйлеу тілін дамыту 
үдерісі.

Зерттеу пәні – сөйлеудің лексикалық және 
семантикалық жағын дамытуға бағытталған 
ABA терапиясының бейімделген бағдарламасы.

Зерттеу гипотезасы: егер 3–6 жастағы ау-
тизмі бар балалардың сөйлеуінің лексикалық 
және семантикалық ерекшеліктерін анықтап, 
сол негізде бейімделген ABA терапия бағдар-
ламасын әзірлеп, оны жүйелі қолдансақ, бұл 
балалардың сөйлеу қабілетін нормативтік көр-
сеткіштерге жақындатып, коммуникативтік дағ-
дыларын дамытуға ықпал етеді.

Зерттеу міндеттері:
- мектеп жасына дейінгі аутизмі бар балалар-

дың сөйлеуінің лексикалық және семантикалық 
деңгейін диагностикалау;

- ABA терапиясына негізделген бейімделген 
бағдарламаны әзірлеу;

- бағдарламаны апробациядан өткізіп, тиім-
ділігін бағалау.

Әдебиетке шолу

Аутизмі бар балалардың лексикалық және 
семантикалық даму ерекшеліктері туралы 
зерттеулердің тұжырымдамалары

Сөйлеу тілінің лексикалық және семантика-
лық дамуы – тілдік құзыреттіліктің іргетасы, ал 
аутизм спектрі бұзылыстары (АСБ) бар балалар-
да бұл даму аспектілері ерекше назар аударуды 
қажет етеді. Сөздік қоры деп біз сөйлеудің лек-

сикалық және семантикалық қырларын түсіне-
міз. Аутизмі бар балалардағы осы аспектілерді 
зерттеген шетелдік ғалымдар еңбектері сөйлеу-
дің дамуы біркелкі жүрмейтінін көрсетеді.

Сукеник & Туллер (2023) шолу зерттеуінде 
аутизмі бар балалардағы лексика мен семанти-
каның даму ерекшеліктері туралы бірізді, ортақ 
ғылыми қорытындының жоқ екендігі айтылған. 
Бұл салада қарама-қайшы нәтижелердің молды-
ғы – әлі де тереңірек зерделеуді қажет ететін мә-
селе екенін көрсетеді. Мысалы, Эллавади және 
т.б. (2017) аутизмі бар балалар мағыналарды ка-
тегорияларға біріктіре алмайды деген пікір айт-
са, Сингх & Харроу (2014) жоғары функциялық 
аутизмі бар балалардың категориялауда қалып-
ты балалармен салыстырмалы деңгей көрсете 
алатынын алға тартады. Бұл пікір қайшылығы 
семантикалық өңдеудегі айырмашылықтардың 
күрделі әрі тұлғалық ерекшелікке тәуелді екенін 
дәлелдейді.

Бернштейн & Тигерман-Фарбер (2009) зерт-
теулерінде аутизммен ауыратын балалардың 
ұғымдар арасындағы байланысты құруда және 
олардың мағынасына жетуде қиындықтары бары 
анықталған. Олар жаңа сөздерді меңгергенде ма-
ғынасы ұқсас (мысалы, түйреуіш орнына шеге) 
немесе сол категорияға жататын (мысалы, тауық 
орнына құс) сөздер арқылы есте сақтайтынын 
көрсетті. Бұл жағдай лексикалық қоры бар бол-
ғанымен, семантикалық дәлдік пен контекстуал-
дық қолдануда мәселе бар екенін көрсетеді. Ал 
қалыпты дамитын балалар бейтаныс сөздерді тү-
сіндіргенде, оны пайдалану тәсіліне, затқа ұқсас-
тығына немесе нақты сілтемеге жүгінеді.

Барони және т.б. (2019) жүргізген зерттеу-
де аутизмі бар мектеп жасына дейінгі балалар 
мен қалыпты дамып келе жатқан балалардың 
он бір түрлі семантикалық категория бойынша 
айырмашылықтары онша көп емес екені анық-
талғанымен, аутист балалардың сөздік қорының 
өсу қарқыны айтарлықтай жоғары болған. Бұл 
күтпеген нәтиже лексикалық даму деңгейі мен 
семантикалық өңдеудің арасында үнемі өзара 
байланыс бола бермейтінін көрсетеді.

Жоғарыда келтірілген зерттеулер аутизм 
спектрі бұзылыстары бар балалардың сөйлеу 
тіліндегі лексикалық және семантикалық даму 
үдерісінің біркелкі жүрмейтінін, әрі ол баланың 
когнитивтік, әлеуметтік және қабылдау ерекше-
ліктеріне тығыз байланысты екенін көрсетеді. 
Бұл зерттеулерде байқалған қарама-қайшылық-
тар – бір жағынан ғылыми қызығушылықтың 
жоғары екенін байқатса, екінші жағынан аутизмі 
бар балалардың тілін дамытуда әмбебап әдісте-

мелердің жеткіліксіздігін аңғартады. Осындай 
күрделі және айнымалы дамуды ескере отырып, 
лексикалық және семантикалық тілді меңгеруге 
бағытталған арнайы бейімделген әдістемелердің 
қажеттілігі арта түседі.

Лексикалық және семантикалық даму деңге-
йін бағалауға арналған құралдар мен нәтижелер

Диагностикалық бағалау құралдары да түр-
лі нәтижелер береді. Peabody Picture Vocabulary 
Test және басқа да стандартталған тестілерде 
жоғары функциялық аутизмі бар балалар жақсы 
нәтиже көрсете алғанымен, мұндай бағалаулар 
әрдайым баланың нақты сөйлеу дағдыларын то-
лық ашпайды (Ковер және т.б., 2003). Ланда & 
Гарретт-Майер (2006) 24 айлық аутизмі бар ба-
лалардың жалпы сөйлеу дамуы кідірісі бар бала-
лардан да төмен нәтиже көрсеткенін анықтады. 
Бұл аутизмі бар балаларда рецессивті сөйлеуді 
(естігенді түсіну) бағалаудағы қиындықтар ту-
ралы ой салады.

Сөздерді Іздеу Тесті негізінде Вогиндрукас 
және т.б. (2003) аутизмі бар балалар объекті-
лердің атауын атай алмағанымен, оның бөлшек-
терін нақты сипаттай алатынын анықтады. Бұл 
олардың қабылдау ерекшелігі мен семантика-
лық өңдеудің бейтарап жолдарын пайдаланаты-
нын байқатады.

Бұл деректер аутизмі бар балалардың тілдік 
дамуында семантикалық құрылымдарды мең-
герудің өзгеше тәсілдерін қолданатынын ай-
ғақтайды. Сондықтан бейімделген АВА әдісін 
қолдана отырып, олардың сөздік қорын және 
мағыналық қатынастарды мақсатты түрде дамы-
ту – семантикалық және лексикалық деңгейде 
тілді меңгеруге ықпал ететін тиімді жолдардың 
бірі ретінде қарастырылуы тиіс.

Соңғы зерттеулердің бірі – нейрофизиоло-
гиялық әдістер, атап айтқанда, электроэнце-
фалография (ЭЭГ) және жағдайға байланысты 
ми потенциалы (ERP) арқылы сөйлеу тілінің 
семантикалық жағын зерттеу. N400 компонен-
ті – семантикалық сәйкессіздікке берілетін ми 
реакциясы – аутизмі бар балаларда біркелкі бай-
қалмайды. Кейбір зерттеулерде (Кантиани және 
т.б., 2016; ДиСтефано және т.б., 2019) аутизмі 
бар балаларда бұл реакция төмен немесе мүл-
де болмаған, ал басқалары (Фишман және т.б., 
2011; Кодерре және т.б., 2017) оның өзгерген 
формаларын анықтады. Бұл деректер аутизмі 
бар балалардың семантикалық өңдеуі невроло-
гиялық деңгейде де өзгеше екенін көрсетеді.

Бұл деректер тілдік қабілеттілікті қалып-
тастыруға бағытталған кешенді, мақсатты және 

бейімделген мінез-құлықтық интервенцияларды 
енгізудің ғылыми негізделген өзектілігін артты-
ра түседі.

Аутизмі бар балалардың сөздік қорын дамы-
туда АВА терапияның орны

Лексикалық және семантикалық дамуда жиі 
кездесетін қиындықтарды түзету мақсатын-
да Қолданбалы мінез-құлықты талдау (Applied 
Behavior Analysis – ABA) терапиясы көптеген 
зерттеулерде тиімді араласу ретінде танылған. 
Бұл әдіс тілді функционалды мінез-құлық ре-
тінде қарастырып, оны мақсатты түрде қалып-
тастыру мен күшейтуге бағытталған ғылыми 
дәлелденген тәсілдер жиынтығын қамтиды 
(Дельпрато, 2001). Ерте және қарқынды арала-
су бағдарламасының (Early Intensive Behavioral 
Intervention – EIBI) негізін қалаған Ловаас (1987) 
жүргізген ірі зерттеуде аптасына 40 сағат ABA 
терапиясын алған балалардың шамамен 47%-ы 
когнитивтік және тілдік дағдылар бойынша жас 
ерекшелігіне сай деңгейге жеткенін көрсетті. 
Бұл нәтижелер кейінгі жылдарда жүргізілген 
бірқатар зерттеулермен (Говард және т.б., 2005; 
Петерс-Схеффер және т.б., 2011) расталып, ABA 
әдісінің әсіресе ерте жаста басталған кезде жоға-
ры тиімділік көрсететінін дәлелдеді.

Сонымен қатар, ABA терапиясына қатысты 
сын пікірлер де ғылыми ортада жиі айтылады. 
Мәселен, Саар және т.б. (2023) және Шкеды 
және т.б. (2021) ABA-ны баланың табиғи дамуы-
на кедергі келтіретін, шектеулі үлгілерге негіз-
делген және нұсқаулыққа шамадан тыс тәуел-
ділік қалыптастыратын әдіс ретінде сынайды. 
Олар баланың ішкі мотивациясын басып, меха-
никалық жауаптарға итермелейтін, сондай-ақ 
эмоциялық және әлеуметтік бейімделуіне теріс 
әсер етуі мүмкін жақтарын атап өтеді. Бұл сын-
дар кейінгі жылдары бейімделген ABA бағдар-
ламаларының дамуына жол ашты. Лиф және т.б. 
(2022) сынды зерттеушілер баланың когнитив-
тік, әлеуметтік және эмоциялық ерекшеліктерін 
ескеретін, табиғи ортада қолдануға бейімделген, 
икемді және баланың таңдауларын есепке ала-
тын ABA моделін ұсынды.

Осылайша, зерттеуіміздегі бейімделген ABA 
әдісі – классикалық модельдің тиімді тұстарын 
сақтай отырып, сын пікірлерде айтылған шек-
теулерді болдырмауға және баланың лексика-
лық-семантикалық дамуын кешенді түрде қол-
дауға бағытталған. Мұндай тәсіл балалардың 
тілдік дағдыларын тек сандық тұрғыдан емес, са-
палық тұрғыда – яғни семантикалық дәлдік, ма-

ғынааралық байланыстарды түсіну және тілдің 
әлеуметтік-функционалды қолданылуы арқылы 
дамытуға мүмкіндік береді. Демек, бұл зерттеу 
тілдік интервенциялардың тиімділігін арттыру-
да бейімделген ABA терапиясының әлеуетін ғы-
лыми негізде көрсетуді мақсат етеді.

Жоғарыдағы авторлардың пікірлерін жи-
нақтай келе, лексикалық және семантикалық 
даму бойынша жүргізілген шетелдік зерттеулер 
аутизмі бар балалардың сөйлеу ерекшеліктерін 
көпқырлы, күрделі құбылыс ретінде сипаттай-
ды. Алайда, осы бағытта жүргізілген зерттеулер-
дің басым көпшілігі аутист балалардың тілдік 
дамуында байқалатын ерекше айырмашылық-
тарды толық сипаттауға тырысқанымен, олар-
дың негізінде қолданылған түзету тәсілдерінің 
ұзақ мерзімді нәтижелілігі, баланың тұлғалық 
дамуына әсері, сондай-ақ тілдің семантикалық 
өңделуіне ықпалы туралы толыққанды тұжы-
рым әлі де жетіспейді. Сондықтан да, бейім-
делген ABA терапиясы негізінде аутизмі бар 
балалардың сөздік қоры мен семантикалық даму 
ерекшеліктеріне бағытталған интервенцияны 
зерделеу өзекті әрі ғылыми олқылықты толық-
тыратын маңызды бағыт болып табылады.

Материалдар мен әдістер

Зерттеу дизайны
Бұл зерттеу жұмысы мектеп жасына дейінгі 

аутизмі бар балалардың сөйлеу тілінің лексика-
лық және семантикалық аспектілерін дамыту-
дың тиімді жолдарын анықтауға бағытталған. 
Зерттеу барысында бейімделген АВА терапия-
сының тиімділігі тәжірибелік жолмен тексерілді.

Зерттеу педагогикалық зерттеу үлгіде құ-
рылып, үш негізгі кезеңді қамтыды: анықтау, 
қалыптастыру және бақылау. Әр кезең нақты 
әдістемелік мақсаттарға бағытталып, зерттеудің 
болжамы мен міндеттеріне сәйкес жүйеленді. 
Зерттеу барысында сапалық және сандық талдау 
әдістері қатар қолданылды.

Зерттеу базасы және қатысушылар
Зерттеу Қызылорда облысының білім бас-

қармасына қарасты «Аутизмі бар балаларды 
қолдау орталығы» КММ мен Алматы қаласын-
дағы «РостОК» аутизм және сөйлеу қабілеті бұ-
зылған балаларға арналған оңалту орталығында 
жүргізілді. Әр мекемеден 3 пен 6 жас аралы-
ғындағы АСБ диагнозы қойылған 30 баладан, 
жалпы саны 60 бала тәжірибеге тартылды. Қа-
тысушылардың барлығына психологиялық-ме-

дициналық-педагогикалық комиссия (ПМПК) 
тарапынан «аутизм спектрі бұзылысы» диагно-
зы берілген.

Қызылорда қаласындағы Аутизмі бар бала-
ларды қолдау орталығында зерттеуге 30 бала қа-
тысты. Олардың 27-сі ұл, 3-і қыз балалар болды. 
Тілдік көрсеткіш бойынша, 27 бала қазақ тілін-
де, ал 3 бала орыс тілінде сөйлейді. Ал Алматы 
қаласындағы «РостОК» оңалту орталығында да 
зерттеуге 30 бала қатысты. Оның ішінде 25 ұл 
және 5 қыз бала болды. Тілдік жағынан 22 бала 
қазақ тілінде, 8 бала орыс тілінде сөйлейді

Зерттеу әдістемесі
Мектеп жасына дейінгі аутизмі бар балалар-

дың сөйлеуінің лексикалық және семантикалық 

жағының даму ерекшеліктерін анықтау мақса-
тында анықтаушы экспериментте Серебрякова 
және Соломохованың (Балобанова және т.б.., 
2000) «Лексика және семантиканың көлемі мен 
сапасын анықтау» әдістемесін қолдану ұсыныл-
ды (Сурет 1). Бұл әдістеме белсенді және пас-
сивті сөздік қорды, сондай-ақ семантикалық 
құрылым мен лексикалық жүйелілікті бағалау-
ға арналған. Бұл әдістеме көбіне сөйлеу тілінің 
даму деңгейін кешенді талдауға көмектеседі 
және арнайы түзету жұмыстарын ұйымдасты-
руға бағыт береді. Әдістеме арқылы әр қатысу-
шы максимальды түрде 160 балл жинай алады. 
Жоғарғы деңгей 160 – 108 балл арасы, орташа 
деңгей 107 – 54 балл арасы, төмен деңгей 53 – 0 
арасы. 

1-сурет
Лексика және семантиканың көлемі мен сапасын анықтау әдістемесі

Дереккөз/Ескертпе: Берілген кестені материалдарды талдау негізінде авторлар құрастырған.

Топтарға бөлу
Жұпталмаған t-критерийінің көрсеткішінің 

нәтижелері бойынша екі орталықтағы аутизмі 
бар балалардың сөйлеуінің лексикалық және 
семантикалық жағына қатысты «Лексика және 
семантиканың көлемі мен сапасын анықтау» 
әдістемесінің көрсеткіштері бойынша бірдей 
болғаны (р-Value жоғары (.643>.05), сондықтан 
біз нөлдік гипотезаны қабылдаймыз) (а), бірақ 
Аутизмі бар балаларды қолдау орталығында 
балалардың көрсеткіші орташа мәні 3.53-ке жо-
ғары болғанын (64.3-60.8=3.5) (ә) және екі орта-
лықта АВА терапиясымен жұмыс жасайтынын 
(б) ескере отырып, Қызылорда қаласы, Аутизмі 
бар балаларды қолдау орталығындағы балалар-
ды бақылау тобына және Алматы қаласы, «Рос-
тОК» аутизм және сөйлеу қабілеті бұзылған 

балаларға арналған оңалту орталығындағы бала-
ларды эксперимент тобы деп бөлуді шештік.

Интервенция сипаттамасы
ABA терапияның анықтамасы деп мінез-құ-

лық заңдылықтарына негізделген қолданбалы 
әдістерді әзірлейтін және оларды әлеуметтік 
маңызы бар мінез-құлықты жақсарту үшін жү-
йелі түрде қолданатын ғылым. Берілген анықта-
ма алты негізгі компоненттен тұрады. Бірінші-
ден, АВА терапия – бұл ғылым, сондықтан ол 
басқа жаратылыстану ғылымдары қолданатын 
ғылыми принциптерге сүйенеді. Екіншіден, мі-
нез-құлықты өзгерту әдістері технологиялық 
процестегі жүйелілікпен әзірленіп, іске асыры-
лады. Үшіншіден, АВА терапия мінез-құлықтың 
негізгі заңдарынан алынған өзгерту тәсілдерін 

ғана пайдаланады. Төртіншіден, ол әлеуметтік 
маңызы бар мінез-құлықты зерттейді. Бесінші 
және алтыншы компонент – АВА терапияның 
екі негізгі мақсатын қамтиды: мінез-құлыққа 
әсер ететін факторларды түсіну және маңызды 
мінез-құлықты айтарлықтай жақсарту. Ескере-
тін нәрсе, АВА терапиясы тұрғысынан сөйлеу 
тілін мінез-құлықтың дамыған дағдысы деп тұ-
жырымдайды (Купер және т.б., 2020).

ABA терапияның әдіснамасы мінез-құлықты 
талдаудың ғылыми принциптеріне, оқытудың 
жүйелік тәсіліне және нәтижелерді объективті 
өлшеуге сүйенеді. Оның тиімділігі әртүрлі са-
лаларда, соның ішінде аутизмі бар балалармен 
жұмыс жасауда дәлелденген. Ал АВА терапия-
ның жеті принцибі (қолданбалы, мінез-құлықты, 
аналитикалық, технологиялық, тұжырымдама-
лық жүйелі, тиімді, жалпылау)( Баер және т.б., 
1986) АВА терапиясының тиімділігін арттыру-
ға, әдістердің ғылыми негізділігін қамтамасыз 
етуге және әртүрлі жағдайларда қолдануға фун-
даменті ретінде қаланған. Бұл 7 принцип АВА 
терапиясын тиімді және жүйелі қолдануға мүм-
кіндік береді, оның нәтижелерін бақылауға және 
бағалауға негіз болып табылды.

АВА терапияның жоғарыда көрсетілген 
анықтамасын, негізгі компоненттерін, әдісна-
масын және принциптерін ескере отырып, АВА 
терапияны аутизмі бар балалардың сөйлеудің 
лексикалық және семантикалық жағын дамыту 
бойынша бейімдедік.

АВА терапияның ғалым-зерттеушілердің 
негізінде ғылыми-практикалық тұрғыдан негіз-
делген қолданбалы әдістерін аутизмі бар бала-
лармен сөйлеудің лексикалық және семантика-
лық жағын дамытудағы бейімделген әдістеріне 
жасақтадық. Олар: сөйлеу тілін функционалды 
талдау; сөйлеу тілінің нәтижесімен жұмыс: ма-
дақтау, жазалау және елемеу; DTT әдісі (Discrete 
Trial Training); сөйлеу аймағы; жетон жүйесі; 
сөйлеу тілін дифференциалды мадақтау (DRA, 
DRO, DRI және DRL); PECS (Picture Exchange 
Communication System); тыңдаушының әрекеті 
(имитация, нұсқауларды орындау); визуальды 
қабылдау (сортировка, салыстыру); функцио-
налдық коммуникация тренингі (вербальды 
мінез-құлық); функционалды ойын (баланың 
жасына сәйкес ойын); фразалық сөйлеуді қалып-
тастыру; генерелизация. Осы аталған әдістерді 
ескере отырып, аутизмі бар баламен сөйлеудің 
лексикалық және семантикалық жағын дамыту-
дағы бейімделген АВА терапиясын қолдану бо-
йынша бағдарламасы жасақталды.

Бейімделген ABA терапиясының бағдарла-
масын енгізу мерзімі мен құрылымы

Бейімделген ABA терапиясы бағдарлама-
сы 9 ай бойы, яғни бір академиялық оқу жылы 
(қыркүйектен мамырға дейін) көлемінде жүзеге 
асырылды. Мұндай ұзақ мерзімді араласу сөй-
леу тілінің лексикалық және семантикалық ас-
пектілерін кешенді әрі тұрақты түрде дамытуға 
мүмкіндік берді. Бағдарламаның ұзақтығы мен 
құрылымы баланың даму динамикасын үнемі 
бақылауға, түзету мазмұнын кезең-кезеңімен бе-
йімдеуге, сонымен қатар дағдыларды орнықты-
ру мен генерализациялауға жағдай жасады.

Эксперименттік топтағы әрбір бала келесі 
араласу мөлшерін алды:

- аптасына 5 рет түзету-дамыту сабағы;
- әр сабақтың ұзақтығы – 4 сағат (жеке са-

бақ – 2 сағат; топтық – 2 сағат);
- жылдық жиынтық терапиялық жүкте-

ме – шамамен 720 сағат.
Сабақтар жеке және шағын топтық формат-

тарда ұйымдастырылды. Бұл формат баланың 
когнитивтік және мінез-құлықтық ерекшелік-
теріне сәйкес оқыту тәсілдерін жекелендіруге 
мүмкіндік берді. Әрбір сессия ABA принципте-
ріне негізделген құрылымдалған жоспар бойын-
ша жүргізілді.

Оқыту мазмұны лексикалық және семанти-
калық тіл компоненттеріне бағытталып, келесі 
дағдыларды дамытуға басымдық берілді:сөздік 
қорды кеңейту; сөздерді мағыналық топтарға 
жіктеу; сөздерді дұрыс атау және анықтау; сөз-
дерді тілдік және әлеуметтік контекстке сәйкес 
қолдану.

Жоғарыда аталған бейімделген құрылым 
интервенцияның мазмұндық және әдістемелік 
бірізділігін қамтамасыз етіп, аутизмі бар бала-
лардың сөйлеу тіліндегі лексикалық және се-
мантикалық жетістіктерге жетуіне ықпал етті.

Бейімделген АВА терапиясы бағдарламасы 
қазақ тілінің лексикалық және семантикалық 
принциптеріне сай атқарылды.

Қазақ тілді аутизмі бар балалардың сөй-
леуінің лексикалық және семантикалық жағын 
қалыптастыру және дамыту қазақ тілінің лекси-
калық және семантикалық жіктелу принциптері-
не сай жүргіздік. Бұл принциптер қазақ тілінің 
тілдік байлығын, оның мағыналық құрылымын 
және сөздердің өзара байланысын терең түсін-
діруге мүмкіндік берді. Сонымен қатар сөздерді 
үйретуде, жай сөйлемдер құрастыруда және сөз-
дерді түсінуде маңызды рөл атқарады. Негізі үш 

принцип (денотативті-десигнативті; парадигма-
тикалық; синтагматикалық) бар. 

Аутизмі бар балаларға сөздік қорын кеңей-
туде таңдалған сөздер қазақ тілінің лексикалық 
және семантикалық ерекшеліктерін ескере оты-
рып үйретілді. Мектеп жасына дейінгі аутизмі 
бар балаларға сөздерді үйретудегі лексикалық 
топтар белгілі бір жүйелілікпен берілді. Бұл топ-
тар баланың жас ерекшелігіне сәйкес қоршаған 
ортаны тануға, сөздік қорын кеңейтуге және 
сөйлеу дағдыларын дамытуға бағытталды. Осы 
лексикалық топтар баланың күнделікті өмірде 
жиі кездесетін заттар мен құбылыстарды тануы-
на көмектесді.

Нәтижелер 

Сандық талдау
Аутизмі бар балалардың сөйлеуінің лек-

сикалық және семантикалық жағын дамыту 
бейімделген АВА терапиясын қолдануға ба-
ғытталған әдістемені жүргізуде аутизмі бар 

балаларда туындаған мәселелерді анықтап, сөз-
дік қорлары көбейіп, танымдық қасиеттері мен 
сөйлеу аппаратының дамуы байқалды. Бала-
лардың сөздік қорындағы көрінген өзгерістерді 
математикалық түрде көрсетіп, статистикалық 
айырмашылықтарды анықтау үшін анықтау-
шы эксперимент кезінде жүргізілген «Лексика 
және семантиканың көлемі мен сапасын анық-
тау әдістемесін» қайтадан жүргізідік. Әдістеме-
ні жүргізу барысында АВА терапия мамандары 
көмегін беріп, балалардың тарапынан қиын-
дықтар болмады.

Бақылау және эксперимент тобындағы анық-
таушы және қорытынды эксперименттің аутизмі 
бар балалардың сөйлеуінің лексикалық және се-
мантикалық жағын дамытуда АВА терапиясын 
қолдануға бағытталған әдістемелердің салыс-
тырмалы нәтижелерін мен аралық өзгерісін тө-
мендегі гистограмма түріндегі 1, 2 – Суреттерден 
көруге болады. Гистограммадағы балалардың 
есімі өзгертілген және әр баланың есімінің жа-
нында жақша ішінде баланың жасы жазылған.

1-сурет
Бақылау тобындағы анықтаушы және қорытынды эксперименттің аутизмі бар балалардың салыстырмалы 
нәтижелері мен аралық өзгерісі

Дереккөз/Ескертпе: Берілген кестені материалдарды талдау негізінде авторлар құрастырған.

2-сурет
Эксперимент тобындағы анықтаушы және қорытынды эксперименттің аутизмі бар балалардың салыстыр-
малы нәтижелері мен аралық өзгерісі

Дереккөз/Ескертпе: Берілген кестені материалдарды талдау негізінде авторлар құрастырған.

Бақылау және эксперимент топтарын экспе-
риментке дейінгі және кейінгі нәтижелерін жұп-
талған t-критерий мен анықтамалық статистика 
бойынша салыстырдық. Жұпталған t-критерийі 
статистикалық тест нәтижесі бойынша экспери-
мент тобының айырмашылығы (24,7) бақылау 
тобының айырмашылығынан (9,9) екі еседен 
көп екенін байқалды. Ал, анықтамалық статис-
тика бойынша мынандай қорытынды жасауға 
болады: Бақылау тобы бойынша экспериментке 
дейінгі және кейінгі орташа мәндер арасында 
айырмашылық бар. Бұл өзгеріс эксперименттің 
әсері бар екенін көрсетуі мүмкін, бірақ бақылау 
тобы үшін әсер аз көрсеткіш көрсетті. Экспери-
мент тобы бойынша экспериментке дейінгі және 
кейінгі нәтижелерде айтарлықтай айырмашы-
лық бар. Орташа мәннің 24.7-ге өсуі (60.80 → 
85.50) эксперименттік әдістің тиімділігін көрсе-
теді.

Эксперимент тобының нәтижелері бақылау 
тобымен салыстырғанда үлкен жетістіктерді 
көрсетті, бұл эксперименттің аутизмі бар мек-
тепке дейінгі балалардың сөйлеуінің лексика-
лық және семантикалық жағын дамытуда бейім-
делген АВА терапия оң әсер еткенін дәлелдейді.

Сапалық талдау
Сөйлеудің лексикалық және семантикалық 

жағы – бұл сөйлеу тілінің мазмұнды білімі. 
Олардың үйлесуі арқылы морфемалар, сөздер 
және сөйлемдер құралады. Семантикалық жү-
йенің құрамын сөздік қор, сөзжасамдық және 
грамматикалық мағыналар құрайды.

Сөйлеудің лексикалық және семантикалық 
жағының қалыптасуы біртіндеп күрделене оты-
рып жүреді. Бұл үдеріс барысында балалардың 
сөздік қоры байып, сөздердің мағыналарын мең-
геруі, тіл жүйесінің жүйеленуі және реттелуі 
жүзеге асады. Лексикалық және семантикалық 
жақтың сапалық дамуына келесілер ықпал етеді:

- сенсорлық тәжірибенің байытылуы;
- қоршаған әлеммен қарым-қатынастың ке-

ңеюі;
- психикалық үдерістердің қалыптасуы;
- баланың заттық-тәжірибелік және ойын 

әрекеттері.
Аутизмі бар мектепке дейінгі балаларда сөй-

леудің лексикалық және семантикалық жүйесі-
нің қалыптасуы баяу жүреді және келесі сандық 
және сапалық ерекшеліктермен сипатталады:

- сөздік қорды қолданудағы қиындықтар;

- сөздерді ауыстыру және дәл емес қолдану;
- сөздерді іздеу процесінің ұзақтығы және 

автоматтандырылмағандығы;
- семантикалық өрістердің толық қалыптас-

пауы;
- кездейсоқ ассоциациялардың көптігі;
- көптеген вербалды парафазиялар (сөздерді 

орынсыз алмастыру);
- синонимдер мен антонимдерді қолдану ба-

рысында қателіктердің айтарлықтай көп болуы.
Бұл ерекшеліктер тілдің семантикалық жү-

йесін меңгеру процесінің күрделілігін және 
ұзақтылығын көрсетеді.

Бақылау кезеңі арқылы жүргізілген экспе-
рименттің нәтижесінде, аутизмі бар мектепке 
дейінгі балалардың сөйлеуінің лексикалық жән-
не семантикалық жағының дамуы бейімделген 
АВА терапиясы жағдайында жүзеге асырылған 
педагогикалық шарттардың арқасында жақсар-
ғаны анықталды.

Аутизмі бар балалар өз сөйлеуінде сөздердің 
санын көбейтіп, олардың мағыналарын кеңінен 
түсінетіні байқалды. Олар сөздерді сөйлеуде 
дәлірек қолдана бастады, сөздік қорды белсен-
діруде қиындықтар азайды. Көптеген балалар 
сөздердің мағынасын кеңірек түсіну қабілетін 
көрсетті. Басқаша айтқанда, қазір балалар өз 
сөйлеуінде сөздердің санын көбейтіп, олардың 
мағыналарын кеңінен түсінеді.

Ұйымдастырылған сөйлеу ортасы және ба-
лалармен жұмыс барысында қолданылған бе-
йімделген АВА терапиясы балалардың сөйлеу 
белсенділігінің жоғары деңгейін қамтамасыз 
етеді, сондай-ақ олардың сөйлеу дағдылары мен 
икемдерін меңгеруіне ықпал етеді.

Эксперимент тобындағы мектепке дейінгі 
аутизмі бар балаларда, жалпы алғанда, сөйлеуі-
нің дамуында жақсы нәтижелер көрсетті. Сөй-
леу деңгейі жоғары деңгей екі есе көбейді, ал ор-
таша деңгей 4 балаға жоғарлады. Төменгі деңгей 
15 баладан екі есе азайып 7 бала қалды.

Аутизмі бар балаларда сөйлеудің лексика-
лық және семантикалық жағының дамуы маңыз-
ды жетістіктерге жетті. Пассивті сөздік қорды 
кеңейту және оны түсіну арқылы балалардың 
активті сөздік қоры да жақсарды. Олардың 
лексикасында жаңа сөздер мен ұғымдар пайда 
болып, оларды дұрыс қолдану қабілеті артты. 
Семантикалық түсінік тереңдеді, бұл балаларға 
сөздердің мағыналарын жақсы түсінуге және 
оларды нақты контекстте қолдануға мүмкіндік 
берді. Сонымен қатар, сөздердің синонимдер 
мен антонимдер, зат есімдер мен етістіктер ара-

сындағы айырмашылықтарды түсіну олардың 
тілдік дағдыларын байытты. 

Аутизмі бар балалардың сөйлеуінде лексика-
лық және семантикалық даму жетістіктері бай-
қалғанымен, бұл процессте бірнеше қиындықтар 
да бар. Балалардың сөздік қорын кеңейту және 
сөздердің мағыналарын түсіну жағынан жетістік-
терге жеткенімен, олар әлі де бірқатар мәселелер-
мен кездеседі. Мәселен, аутизмі бар балалар жаңа 
сөздерді үйренгенімен, оларды сөйлемде немесе 
нақты контексте дұрыс қолдануда қиындықтар 
туындайды. Мысалы, антонимдер мен синоним-
дерді шатастыру, сөздерді шектелген контексте 
қолдану сияқты проблемалар кездеседі.

Аутизмі бар балалардың тілдік қабілеттері 
көбінесе әлеуметтік контексте қолдануда қиын-
дықтар тудырады. Әлеуметтік жағдайларға сәй-
кес сөйлеу, эмпатияны білдіру немесе жағдайға 
байланысты сөздерді таңдау процесі күрделене-
ді. Ескеретін тағы бір нәрсе, аутизмі бар балалар 
сөйлем құрылымында қателіктер жіберуі мүм-
кін, мысалы, сөздердің орын тәртібін сақтамау 
немесе грамматикалық формаларды дұрыс қол-
данбау. Бұл олардың тілін түсінуде қиындықтар 
туындатады. Ал жаңа үйренген сөздер мен түсі-
ніктерді автоматты түрде қолдану баланың сөй-
леуінде қиындықтар тудыруы мүмкін. Бұл ұзақ 
уақыт жаттығуды талап етеді, өйткені сөздерді 
дұрыс әрі жиі қолдануға дағдылану үшін көп тә-
жірибе қажет.

Сөйтіп, аутизмі бар балаларда сөйлеудің лек-
сикалық және семантикалық жағы айтарлықтай 
артты, бұл олардың тілдік дамуы мен коммуни-
кациялық қабілеттерін жақсартуға септігін ти-
гізді.

Талқылау

Қалыптастырушы эксперименттің нәтиже-
лері бейімделген АВА терапиясының мектеп 
жасына дейінгі аутизмі бар балалардың сөйлеу 
тілінің лексикалық және семантикалық дамуына 
оң әсер ететінін көрсетті. Эксперименттік топ-
тағы балаларда сөздік қордың артуы, сөздерді 
нақтырақ қолдану және олардың мағынасын 
тереңірек түсіну қабілетінің дамуы байқалды. 
Бұл нәтижелер АВА негізіндегі араласулардың 
аутизмі бар балалардың тілін дамытуда тиімді 
екенін дәлелдейтін алдыңғы зерттеулермен сәй-
кес келеді (Лиф & Макачин, 2016; Сундберг & 
Майкл, 2001).

АВА терапиясының негізгі компоненттері-
нің бірі – Дискретті сынақ тренингі (DTT) – сөз-

дік қорды жүйелі түрде меңгеруге жағдай жа-
сайды. «Нақты зат есімдерді атау» және «Бір 
сөзбен атау» сияқты құрылымдалған тапсырма-
лар барысында балалардың атау дәлдігі, семан-
тикалық топтастыру қабілеті мен жаңа сөздерді 
есте сақтау деңгейі артқаны байқалды. Бұл нәти-
желер Малдун және Грей (2023) зерттеулерімен 
үндес, олар DTT әдісінің аутизмі бар, тілі шек-
теулі балалардың рецептивті және экспрессивті 
сөздік қорын арттыруда тиімді екенін көрсетті.

Сонымен қатар, сөйлеу ортасын құрылым-
дау және қайталанатын жаттығулар арқылы се-
мантикалық жүйені реттеу үдерісі күшейе түсті. 
Балалар сөйлеуде нақты сөздерді көбірек қолда-
нып, мағынасы сәйкес келмейтін немесе жалпы-
лама сөздерді сирек қолдана бастады. Мұндай 
қорытынды Карр және Дюран (1985) еңбегінде 
де айтылған: олардың айтуынша, функционал-
дық коммуникацияны оқыту мен нығайту ар-
қылы балалар проблемалық мінез-құлықтың 
орнына функционалды вербалды дағдыларды 
меңгере алады.

Алайда зерттеу кейбір қиындықтарды да 
көрсетті. Көптеген балалар абстрактілі немесе 
күрделі сын есімдерді қолдануда, антонимдер 
мен синонимдерді ажыратуда, сондай-ақ грам-
матикалық ережелерді дұрыс қолдануда әлі де 
қиындық көруде. Бұл қиындықтар Тагер-Флус-
берг & Джозеф (2003) зерттеулерімен сәйкес ке-
леді, олар ABA базасындағы терапия қарапайым 
тілдік дағдыларды дамытуда тиімді болғанымен, 
жоғары деңгейдегі семантикалық және синтак-
систік қабілеттерді дамыту үшін ұзақ мерзімді 
әрі кешенді тәсіл қажет екенін атап өткен.

Сонымен қатар, ABA терапиясына қатысты 
белгілі бір сын-пікірлер бар. Кейбір зерттеуші-
лер бұл әдістің тым құрылымдалғандығы мен 
бала мінез-құлқын сыртқы бақылауға бағыттал-
ғандығы оның дербестігіне, ішкі мотивациясына 
және табиғи коммуникациясына кедергі келтіруі 
мүмкін деп есептейді (Сандовал-Нортон және 
т.б., 2019). Біздің зерттеуде де кейбір балалар-
дың сөздерді тек визуалды немесе контекстік 
тірекпен ғана еске түсіре алуы – бұл алаңдаушы-
лықтың негізсіз еместігін көрсетеді.

Дегенмен, эксперименттік топтағы балалар-
дың сөздік қор көлемінің артуы, семантикалық 
дәлдігі және тапсырмаларды орындау сапасы-
ның жақсаруы бейімделген АВА терапиясының 
тиімді екенін нақты көрсетеді. Белсенді және 
енжар сөздік қордың жақсаруы, сөз мағынасын 
нақты түсіну және контексте дұрыс қолдану қа-
білеттерінің артуы – бұл араласудың нәтижелі-

лігін көрсететін негізгі көрсеткіштер. Бұл Венто-
ла және т.б. (2010) зерттеулеріне сәйкес келеді: 
олар тілдік дағдыларды дамытуда визуалды, 
құрылымдалған және баланың даму ерекшелігі-
не бейімделген әдістердің маңыздылығын атап 
өткен.

Қорытындылай келе, бұл зерттеу бейімдел-
ген АВА терапиясын мектеп жасына дейінгі ау-
тизмі бар балалардың сөздік қорын дамытуда 
ғылыми тұрғыда негізделген, тиімді тәсіл ретін-
де қолдануға болатынын растайды. Дегенмен, 
болашақта жүргізілетін зерттеулерде АВА те-
рапиясының ұзақ мерзімді нәтижелері мен түр-
лі жас топтарындағы тиімділігіне назар аудару 
қажет. Сонымен қатар, терапияны баланың жеке 
қажеттіліктеріне икемдеп, табиғи, балаға бағыт-
талған оқу ортасын құру маңызды.

Қорытынды

Зерттеудің негізгі мақсаты – мектеп жасына 
дейінгі аутизмі бар балалардың сөйлеу тілінің 
лексикалық және семантикалық жағын дамыту-
да бейімделген АВА терапиясының ғылыми тұр-
ғыда тиімділігін дәлелдеу болды. Бұл мақсатты 
жүзеге асыру үшін зерттеуде аралас әдістер қол-
данылды: диагностикалық бағалау, қалыптасты-
рушы эксперимент, бақылау және эксперимент-
тік топтармен салыстырмалы талдау жүргізілді. 
Эксперимент Қазақстанның екі өңіріндегі оңал-
ту орталықтарында ұйымдастырылды және ба-
лалардың сөйлеу қабілеттерінің сапалық және 
сандық өзгерістерін анықтауға бағытталды.

Тоғыз ай бойы жүргізілген бейімделген АВА 
терапиясы мектепке дейінгі жастағы аутизмі 
бар балалардың сөздік қорын дамытуға, семан-
тикалық ұғымдарды меңгеруге және тілдік ма-
ғынаны түсінуге айтарлықтай оң әсер етті. Экс-
перименттік топта сөздік даму деңгейі жоғары 
балалардың саны екі есе артты, орташа деңгейге 
жеткен балалардың саны да өсті, ал төмен дең-
гейдегі балалар саны азайды.

АВА терапиясының бейімделген түрі аутиз-
мі бар балалардың сөйлеуінің лексикалық және 
семантикалық жағын дамытуда тиімді екенін 
осы зерттеу нәтижелері дәлелдеді. Балалар тек 
сөздерді жаттап қана қоймай, оларды дұрыс 
мағынада қолдануды, сөйлеу барысында нақты 
контексте бейімдеуді үйренді. Алайда, зерттеу 
барысында бірқатар қиындықтар да анықтал-
ды. Балалар абстрактілі сын есімдерді қолдану-
да, антоним мен синонимдерді ажыратуда және 
грамматикалық құрылымдарды дұрыс қолда-



149

А.Т. Бекмұрат және т.б.

нуда қиналды. Бұл мәселе жоғары деңгейдегі 
тілдік қабілеттерді дамыту үшін ұзақмерзімді 
әрі дараланған тәсілді қажет ететінін көрсетеді. 
Сонымен қатар, кей балалар сөзді тек визуалды 
қолдау арқылы ғана еске түсіре алды, бұл тілдің 
өздігінен қолданылуының шектеулі екенін біл-
діреді.

Бұл зерттеу нәтижелері бейімделген АВА 
терапиясының (Қолданбалы мінез-құлықты тал-
дау) мектеп жасына дейінгі аутизм спектрі бұ-
зылысы бар (АСБ) балалардың сөйлеу тілінің 
лексикалық және семантикалық аспектілерін 
дамытуда тиімді ғылыми-педагогикалық құрал 
екендігін нақты дәлелдеді. Алынған нәтижелер 
педагогика және арнайы білім беру салаларын-
да АВА терапиясын ғылыми негізделген, құры-
лымдалған және мақсатты араласу әдісі ретінде 
қолданудың қажеттілігін көрсетеді.

Ғылыми маңыздылығы – зерттеудің отандық 
ғылымда алғаш рет АВА терапиясының бейім-
делген моделін қазақтілді және орыстілді мек-
теп жасына дейінгі аутизмі бар балалар тобына 
қолдана отырып, олардың сөздік қорын дамыту-
да лексика-семантикалық бағытта терең талдау 
жүргізуімен ерекшеленеді. Зерттеу барысында 
алынған нәтижелер шетелдік заманауи еңбек-
термен үндес келеді. Мәселен, Казари және 
т.б. (2023) ерте жастағы араласулардың, соның 
ішінде Дискретті Талдау Жаттығулары (DTT) 
мен визуалды қолдаулардың, шектеулі тілдік 
мүмкіндігі бар балаларда сөйлеу дағдыларын 
жақсартуға тиімді әсер ететінін растаған. Рейхов 
және т.б. (2012) жүргізген мета-талдауында ерте 
жастан басталған кешенді АВА терапиясының 
тіл дамуына орташа және жоғары деңгейде оң 
әсер ететінін анықтаған. Бұл қазіргі зерттеу нә-
тижелерін халықаралық деңгейде салыстыруға 
мүмкіндік береді.

Практикалық тұрғыдан алғанда, АВА тера-
пиясының бейімделген бағдарламасын арнайы 
білім беру жүйесінде, әсіресе тілдік дефициті 
бар балалармен жұмыс істейтін логопедтер, де-
фектологтар және арнайы педагогтер үшін құрал 
ретінде енгізу – балалардың коммуникативтік 
құзыреттілігін арттыруға ықпал етеді. Аталған 
бағдарламаның тиімділігі тек жеке оқытуда ғана 
емес, сонымен қатар топтық жұмыстар мен ойын 
арқылы білім беру жағдайында да байқалды. Бұл 
қазіргі таңда баланың әлеуметтенуіне және жал-
пы өмірлік бейімделуіне бағытталған білім беру 
парадигмасына толық сәйкес келеді.

Болашақтағы бағыттар – бұл әдістеменің 
ұзақ мерзімді әсерін зерттеу, балалардың тіл-
дік дағдыларының тұрақтылығы мен олардың 

өмірлік ортада жалпылау қабілетін бақылау. 
Сонымен қатар, мәдени-контекстік бейімделу 
(билингвалды және көптілді ортадағы қолдану) 
мәселесін қарастыру – келешектегі өзекті зерт-
теу векторларының бірі. Бұл бағытта Гарридо 
және т.б. (2024) зерттеуі еске түседі, онда сөй-
леу тілі мен қабылдау тілінің дамуында екітілді 
аутизмі бар балалардың ерекшеліктері талда-
ған. Және билингвалды аутизмі бар балаларға 
сөздерді түсіндіруде АВА терапиясына бейім-
деуге болады.

Сондай-ақ, болашақ зерттеулерде АВА тера-
пиясының тілдік компонентімен қатар әлеумет-
тік-эмоционалдық дағдыларды дамытуға бағыт-
талған интеграцияланған модельдерін пайдалану 
ұсынылады. Мысалы, Бруинсма және т.б. (2020) 
жасаған Naturalistic Developmental Behavioral 
Interventions (NDBI) моделі құрылымдалған мі-
нез-құлық тәсілдері мен баланың табиғи дамуын 
ескеретін әдістерді үйлестіру арқылы тілдік дағ-
дылармен қатар әлеуметтік қарым-қатынас пен 
өздігінен бастама жасауды дамытуға мүмкіндік 
береді.

Қорыта айтқанда, зерттеу нәтижелері бейім-
делген АВА терапиясын Қазақстан жағдайына 
сәйкестендіріп, арнайы білім беру жүйесіне ен-
гізу қажеттілігін негіздейді. Бұл тек білім беру 
емес, жалпы инклюзивті қоғам құру жолында 
тиімді қадам болмақ. Сонымен қатар, баланың 
ішкі мотивациясын ескеретін, құрылымдалған 
және тұлғалық бағытталған араласу жүйелерін 
одан әрі ғылыми негіздеу – болашақ зерттеулер-
дің басты бағыты болуы тиіс.

Қаржыландыру 

Бұл зерттеуді Қазақстан Республикасы Ғы-
лым және жоғары білім министрлігінің Ғы-
лым комитеті қаржыландырады (грант № 
BR28712661 – Аутистік спектр бұзылыстары бар 
білім алушыларды кешенді үздіксіз қолдаудың 
ұлттық жүйесі).

Алғыс білдіру

Зерттеу жұмысын жүргізу барысында көр-
сеткен кәсіби қолдауы мен үлесі үшін келесі ма-
мандарға шынайы алғысымды білдіремін:

Бақылау тобындағы аутизмі бар балалармен 
жұмысты жоғары біліктілікпен ұйымдастырға-
ны үшін «Аутизмі (аутистік спектр бұзылыста-
ры) бар балаларды қолдау орталығының» мінде-
тін атқарушы Кулетова Гулайым Масаковнаға 
және орталық мамандарына алғыс айтамын.

Эксперимент тобындағы балалармен бейім-
делген АВА терапиясын сәтті жүзеге асыруда 
жетекшілік еткен Ахметова Жанат Бойханов-
наға (мінез-құлық талдаушысы, мінез-құлық 
бағдарламаларының кураторы, «Росток» АБА 
орталығының директоры), Тоқтабаев Мейір-
бек Жолдабекұлына (психолог, «Росток» АВА 
орталығы директорының орынбасары, «Қа-
зақстандық қолданбалы мінез-құлықты талдау 
мамандарының бірлестігі» мекемесінің бас-
қарма төрағасы, «ABA-s TM» қоғамдық қоры-
ның президенті) және «Росток» АВА орталы-
ғының мамандарына ерекше ризашылығымды 
білдіремін.

Олардың кәсіби тәжірибесі мен жан-жақты 
қолдауы мектеп жасына дейінгі аутизмі бар ба-

лалардың сөйлеуінің лексикалық және семанти-
калық жағын дамыту бойынша ғылыми-зерттеу 
тәжірибесінің сәтті өтуіне зор ықпал етті.

Мүдделер қақтығысы

Бұл зерттеу жұмысын орындау барысында 
авторлар тарапынан ешқандай қаржылық, кәсі-
би немесе жеке мүдделер қақтығысы тіркелген 
жоқ. Зерттеу процесіне қатысқан барлық ма-
мандар мен ұйымдар зерттеу барысына бейта-
раптықты сақтап, ғылыми этика талаптарына 
толықтай сәйкес әрекет етті. Осылайша, зерттеу 
нәтижелерінің объективтілігі мен сенімділігіне 
ешқандай сыртқы факторлар әсер етпегенін мә-
лімдейміз.

